
TIJORAT BANKLARIDA FOIZ 
RISKI MUAMMOSI

Turdiyev Abdulhakim Kulbazarovich 
Termiz davlat universiteti

Iqtisodiyot fakulteti 
Moliya kafedrasi mustaqil tadqiqotchisi

Annotatsiya: Ushbu maqolada tijorat banklarida foiz riskining ilmiy-nazariy va amaliy asoslari o‘rganilgan, mamlakatimiz 
tijorat banklarida foiz riski bilan bog‘liq muammolar tahlil qilingan, shuningdek, ilmiy-amaliy tavsiyalar ishlab chiqilgan.

Kalit soʻzlar: tijorat banklari, foiz riski, foiz stavkasi, kredit foizi stavkasi, depozit foizi stavkasi, bank marjasi.
Abstract: This article examines the theoretical and practical foundations of interest rate risk in commercial banks, analyzes 
the problems related to interest rate risk in the commercial banks of our country, and also presents scientific and practical 
recommendations.

Key words: commercial banks, interest rate risk, interest rate, loan interest rate, deposit interest rate, bank margin.
Аннотация: В данной статье изучены теоретические и практические основы процентного риска в коммерческих 
банках, проанализированы проблемы, связанные с процентным риском в коммерческих банках нашей страны, а 
также разработаны научно-практические рекомендации. 

Ключевые слова: коммерческие банки, процентный риск, процентная ставка, процентная ставка по кредиту, 
процентная ставка по депозиту, банковская маржа.

K I R I S H
Tijorat banklari boshqa ko‘plab korxona va tashkilotlarga nisbatan foiz riskiga ko‘proq duch keladigan 

tuzilmalar hisoblanadi. Bunga asosiy sabab sifatida ularning operatsion faoliyatining o‘ziga xos xususiyatlarini 
ko‘rsatish mumkin. Ma’lumki, tijorat banklarining asosiy daromad manbai ularning bank xizmatlari – ya’ni 
depozit va kredit xizmatlariga qo‘yiladigan foiz stavkalari orqali shakllanadi. Ularning daromadlilik manbaini 
bank marjasi, ya’ni depozit bo‘yicha foiz stavkalari va kredit bo‘yicha foiz stavkalari o‘rtasidagi farq belgilaydi.

Mamlakat Markaziy banki tomonidan belgilanadigan asosiy foiz stavkasi esa depozit va kredit foiz 
stavkalarining shakllanishi uchun asos bo‘lib xizmat qiladi. Asosiy foiz stavkadagi tebranishlar yoki o‘zgarishlar 
mos ravishda depozit va kredit foizlarida ham o‘zgarishlarga olib keladi. Bu esa bank marjasining yuqori yoki 
past bo‘lishiga bevosita ta’sir ko‘rsatib, tijorat banklarining daromadlilik darajasini belgilaydi.

AQShdagi Federal depozitlarni sug‘urtalash korporatsiyasi tomonidan berilgan ta’rifga ko‘ra, foiz riski – bu 
bankning joriy yoki kelajakdagi daromadlari va kapitalining bozor stavkalaridagi salbiy o‘zgarishlarga duchor 
bo‘lish xavfidir [1].

Yuqoridagi fikr va mulohazalardan kelib chiqadigan bo‘lsak, foiz riski tijorat banklari faoliyatiga ta’sir 
ko‘rsatuvchi eng muhim bank risklaridan biri bo‘lib, u boshqa asosiy bank risklari – kredit riski, likvidlik riski va 
boshqa shu kabi xatarlarning ham shakllanishiga sabab bo‘ladi. Shundan kelib chiqib aytish mumkinki, ushbu 
ilmiy maqola mavzusi dolzarb bo‘lib, unda tijorat banklarida foiz riskining ilmiy, nazariy va amaliy asoslari ko‘rib 
chiqilgan. Bunda tahliliy ma’lumotlar asosida foiz riski bilan bog‘liq muammolar ochib berilgan va zarur ilmiy-
amaliy tavsiyalar taklif etilgan.

M A V Z U G A  O I D  A D A B I Y O T L A R  S H A R H I
Tijorat banklarida foiz riski xorijiy, MDH davlatlari va mahalliy olimlar, tadqiqotchilar hamda ekspertlar 

tomonidan tadqiq etilayotgan muhim muammolardan biridir. Quyida ushbu yo‘nalishdagi yondashuv va 
qarashlarning qisqacha tahlili keltiriladi.

Indoneziyalik olimlar Retno Belinda va Zulfa Iravati fikriga ko‘ra, foiz stavkasi jamg‘armalarni to‘plash va 
mablag‘larni taqsimlashda hal qiluvchi rol o‘ynaydi. Shu orqali foiz stavkasi mamlakatdagi iste’mol va investitsiya 
darajalarini oldindan bashorat qilishga xizmat qiladi. Bundan tashqari, u iqtisodiy o‘sish sur’atlariga ham sezilarli 
ta’sir ko‘rsatadi. Foiz stavkalaridagi o‘zgarishlar tijorat banklarining aktivlari va majburiyatlari o‘rtasidagi kuchli 
bog‘liqlik sababli bank sohasining barqarorligi va ijobiy ko‘rsatkichlari bilan chambarchas bog‘liqdir. Ularning 
xulosasiga ko‘ra, foiz riski bankning foiz stavkalaridagi o‘zgarishlarga tezkor moslashuvini ta’minlashda muhim 
ahamiyatga ega bo‘lib, bank sektorida xavfsizlik darajasini oshiradi va moliyaviy samaradorlik ko‘rsatkichlarining 
yaxshilanishiga turtki beradi [2].

AQShlik ekspert Adam Kruegerning ta’kidlashicha, foiz riski – bu foiz stavkalaridagi o‘zgarishlarning pul 
oqimlari, aktivlar yoki majburiyatlarning qiymatiga salbiy ta’sir ko‘rsatish ehtimolidir. Uning fikricha, foiz riski 
barcha buxgalteriya balanslari uchun xos bo‘lib, bu an’anaviy bank amaliyotida uchraydigan asosiy risklardan 
biridir (boshqalari – kredit va likvidlik risklari). Shuningdek, ekspert CAMELS reyting tizimidagi S komponenti – 
ya’ni tijorat bankining bozor risklariga nisbatan sezgirligini baholashda foiz riski hal qiluvchi omil hisoblanishini 
ta’kidlaydi [3].

Adam Krueger foiz riskini baholash usullari haqida ham fikr bildirgan. Unga ko‘ra, foiz riskini tahlil qilishda 
qo‘llaniladigan asosiy vositalar 1-jadvalda bayon etilgan (1-jadval).

1-jadval. Foiz riskini baholashning umumiy vositalari [7].

Baholash vositasi Nimani baholashi Hisoblash

Gap tahlili

Belgilangan vaqt oralig‘ida foiz stavkasiga nisbatan 
sezgir aktivlar (RSA) miqdori va foiz stavkasiga nisbatan 
sezgir majburiyatlar (RSL) darajasi o‘zaro taqqoslanadi. 
Taqqoslash natijasida yuzaga kelgan farq foiz riskiga duchor 
bo‘lgan aktivlar miqdorini ifodalaydi, salbiy qiymat bo‘lsa 
majburiyatlarning foiz stavkalariga sezgirligini bildiradi. Gap 
tahlili ko‘pincha tijorat banklari tomonidan vaqt o‘tishi bilan 
risklarning qayta baholanishi to‘g‘risida umumiy tushunchaga 
ega bo‘lish uchun qo‘llaniladi, ammo u barcha RSA va RSL 
larga teng munosabatda bo‘ladi hamda u o‘z – o‘zidan 
boshqaruvchi organlarning kutilmalarini qondirmaydi.    

RSA – RSL = Gap

Risk ta’siridagi 
daromadlar

Belgilangan vaqt oralig‘ida, odatda ikki yilgacha bo‘lgan 
davrda aktivlar va majburiyatlar narxining qayta baholanishiga 
qarab, foiz stavkasidagi potensial o‘zgarishlarning sof foiz 
daromadi (NII) ga ta’sirini baholash uchun daromad turli xil 
ssenariylar bo‘yicha modellashtiriladi. Pasaygan daromadlar 
yoki yo‘qotishlar kapital va likvidlik pozitsiyalariga salbiy ta’sir 
ko‘rsatishi mumkin.  

NII dagi o‘zgarishlar / NII 
ning asosiy holati

Kapitalning iqtisodiy 
qiymati (EVE)

Turli xil ssenariylar bo‘yicha foiz stavkalarini modellashtirish 
stavkalar o‘zgarishlarining kelajakda kutilayotgan barcha pul 
oqimlarining diskontlangan qiymati va tijorat bankining joriy 
moliyaviy holatida yaratilgan kapital qiymatiga bo‘lgan ta’sirini 
baholaydi.  

Aktivlarning iqtisodiy 
qiymatidagi o‘zgarish – 
Majburiyatlarning iqtisodiy 
qiymati / EVE ning asosiy 
holatidagi o‘zgarish

Rossiyaning “Финансовый анализ” nomli rasmiy internet saytida foiz riskiga quyidagicha ta’rif beriladi: foiz 
riski – bu bozordagi foiz stavkalarining salbiy o‘zgarishi natijasida zarar yuzaga kelishi yoki kutilgan foydaning 
olinmaslik ehtimolidir. Bu risk bozor kon’yunkturasidagi tebranishlar hamda davlat va Markaziy bank tomonidan 
foiz stavkalarining tartibga solinishi bilan bog‘liq. Foiz riski, shuningdek, talablar va majburiyatlarni bajarish 
muddatlaridagi nomuvofiqlik yoki foiz stavkalaridagi nomutanosib o‘zgarishlar natijasida yuzaga keladi [4]. 
Ushbu sayt foiz riskining salbiy oqibatlarini ham ko‘rsatgan bo‘lib, ular 1-rasmda aks ettirilgan (1-rasm).

1-rasm. Foiz riskining salbiy oqibatlari [8].

Belaruslik olim Kuksa O.A. va tadqiqotchi Chernak A.V.ning fikricha, Belarus Respublikasi Markaziy banki 
bank risklarining asosiy turlarini quyidagicha ajratadi: kredit riski, mamlakat riski, bozor riski (shu jumladan 
fond, valyuta va tovar risklari), bank portfelining foiz riski, likvidlik riski, operatsion risk (huquqiy va kiberrisklar), 
strategik risk, reputatsiya riski hamda konsentratsiya riski. Ularning xulosasiga ko‘ra, tijorat banklari faoliyati 
ko‘p jihatdan risklarga bog‘liq bo‘lib, bu banklar daromadliligining pasayishiga olib keladi. Shu sababli, bank 
risklarini aniqlash va samarali boshqarish bo‘yicha ehtiyoj yildan-yilga ortib bormoqda [5]. Ushbu xulosalar 
foiz riskining tijorat banklari uchun qanday darajada muhim ekanligini ko‘rsatadi va bu mavzuni tadqiq etish 
dolzarbligini tasdiqlaydi.

Mahalliy olim Malikov T.S.ning ta’rifiga ko‘ra, foiz riski – bu korxonalarda ayrim faoliyat turlari bo‘yicha foiz 
ko‘rsatkichlari yoki to‘lovlarining ortib yoki kamayib ketishi ehtimoli natijasida rejalashtirilgan foyda hajmiga 
erishmaslik xavfidir [6].

Yana bir mahalliy olim – Ziyodullaev S.M. ta’kidlaydi: tijorat banklari foydasining qisqa muddatli o‘zgarishiga 
eng kuchli ta’sir ko‘rsatadigan omillar portfel riski va operatsion riskdir. Portfel risklari ichida esa kredit riski, foiz 
riski, likvidlik riski, to‘lovni muddatidan oldin – erta qoplash riski va valyuta riski alohida ajralib turadi. Olimning 
fikriga ko‘ra, hozirgi kunda mamlakatimizda amalga oshirilayotgan investitsion loyihalar uchun foiz riski ayniqsa 
dolzarb hisoblanadi. Bunga sabab – jalb qilinayotgan xalqaro kreditlarning mutlaq aksariyati (70 foizdan ortig‘i) 
suzuvchi foiz stavkalari asosida shakllanayotganidir.

Olimning o‘z fikrini asoslash uchun bildirgan mulohazasiga ko‘ra, koronavirus pandemiyasi davrida xalqaro 
kreditlarga bo‘lgan talabning pasayishi natijasida ular bo‘yicha foiz stavkalari ham juda past darajada bo‘lgan. 
Biroq, koronavirus pandemiyasidan keyin jahon iqtisodiyotining tiklanishi, shubhasiz, xalqaro kreditlar bo‘yicha 
foiz stavkalarining o‘sishiga olib keladi. Natijada, suzuvchi foiz stavkasi bo‘yicha olingan xalqaro kreditlar 
bo‘yicha to‘lovlar sezilarli darajada oshadi.

S. M. Ziyodullaevning xulosa qilishicha, xorijiy banklar, shu jumladan, transmilli banklar doimo xalqaro 
kreditlarni suzuvchi foiz stavkasi bilan taqdim etishdan manfaatdor hisoblanishadi. Buning sababi shundaki, 
xalqaro kreditlarni suzuvchi foiz stavkasi bo‘yicha berishda kreditor bank tomonidan olinadigan spred (marja) 
ularning bozor qiymati o‘zgarishidan qat’i nazar, o‘zgarmas bo‘lib saqlanib qoladi [9].

Umuman olganda, xorijlik, MDH hamda mahalliy olim, tadqiqotchi va ekspertlar tijorat banklarida foiz riski 
mamlakat asosiy foiz stavkasidagi tebranish yoki o‘zgarishlar natijasida yuzaga keladigan bank riski ekanligini 
asoslab bergan. Ularning xulosalarini umumlashtiradigan bo‘lsak, tijorat banklari uchun foiz riski boshqa bank 
risklariga qaraganda eng muhim risk hisoblanadi.

T A D Q I Q O T  M E T O D O L O G I YA S I
Ushbu maqola xalqaro IMRAD tuzilmasi talablariga rioya etilgan holda tayyorlangan bo‘lib, unda asosan 

uchta tadqiqot usuli qo‘llanildi: ilmiy-nazariy tahlil usuli, nazariy-amaliy tahlil usuli va iqtisodiy-statistik tahlil 
usuli. Ilmiy-nazariy tahlil usuli, asosan, maqolaning “Mavzuga oid adabiyotlar tahlili” qismi uchun to‘plangan 
ma’lumotlarni tahlil qilishda ishlatilgan bo‘lsa, iqtisodiy-statistik tahlil usuli maqolaning “Tahlil va natijalar” qismi 
uchun to‘plangan ma’lumotlarni tahlil qilishda ishlatilgan. Nazariy-amaliy tahlil usuli esa maqolaning ushbu 
ikkala qismida ham qo‘llanilgan.

Ilmiy maqola uchun ma’lumotlarni to‘plash jarayonida, asosan, Google, Google Scholar va Yandex qidiruv 
tizimlari hamda O‘zbekiston Respublikasi Markaziy bankining rasmiy veb-saytida keltirilgan va chop etilgan 
hisobot hamda statistik byulletenlardan foydalanildi. Ilmiy maqolani tayyorlashda axborot va ma’lumotlardan 
maksimal darajada foydalanish, mantiqiy ketma-ketlik va izchilikka rioya etish, shuningdek, plagiatga olib kelishi 
mumkin bo‘lgan “copy-paste” usulidan foydalanmaslikka harakat qilingan bo‘lib, bu tadqiqot oldiga qo‘yilgan 
asosiy maqsad – tijorat banklarida foiz riski muammosini o‘rganish va zarur ilmiy-amaliy tavsiyalarni ishlab 
chiqishga xizmat qildi.

T A H L I L  V A  N A T I J A L A R
Mamlakatimiz tijorat banklarida foiz riski muammosi haqida so‘z yuritadigan bo‘lsak, birinchi navbatda 

bunday riskning yuzaga kelishi va mavjud bo‘lishiga ta’sir qiluvchi asosiy omillar tahlilini amalga oshirish 
muhimdir. Shundan kelib chiqqan holda, ilmiy maqolamizning ushbu asosiy va amaliy qismida Markaziy 
bankning asosiy foiz stavkasi hamda tijorat banklari kreditlari va depozitlarining o‘rtacha yillik foiz stavkalaridagi 
tebranish yoki o‘zgarishlarni tahliliy ma’lumotlar asosida ko‘rib chiqamiz.

E’tiboringizni 2-rasmga qaratmoqchimiz. Rasmdagi diagrammada foiz riski bilan bevosita bog‘liq bo‘lgan 
Markaziy bank asosiy foiz stavkasidagi o‘zgarishlar tahlil qilingan. Rasmdan ko‘rinib turganidek, 2022-yilning 
18-martiga kelib foiz stavkasi 14 foizdan 17 foizga ko‘tarilgan. Bunga tashqi iqtisodiy faoliyatda yuqori 
darajadagi noaniqlik va keskinlikning yuzaga kelgani sabab bo‘lgan. Markaziy bank devalvatsion va inflyatsion 
kutilmalarning o‘sishiga yo‘l qo‘ymaslik, mablag‘larni milliy valyutada jamg‘arish faolligini saqlash hamda 
iqtisodiyotga tashqi risklarning ta’sirini yumshatish orqali mamlakatda makroiqtisodiy va moliyaviy barqarorlikni 
ta’minlash maqsadida asosiy stavkani 17 foizgacha oshirishga qaror qilgan (2-rasm).

2-rasm. O‘zbekiston Respublikasi Markaziy banki asosiy foiz stavkasining 2021 – 2024-yillarda o‘sish dinamikasi [10].

2-rasmdagi ma’lumotlardan ma’lumki, 2022-yilning 10-iyuniga kelib foiz stavkasi 16 foizga tushirilgan. 
Markaziy bankning bunday yo‘l tutishiga tashqi iqtisodiy xatarlarning qisqa muddatli salbiy to‘lqinlari ortda 
qolganligi, aprel–may oylarida ichki valyuta bozorining barqarorlashuvi, valyuta oqimlari va milliy valyutadagi 
muddatli depozitlarning o‘suvchi dinamikasi tiklanganligi asosiy sabab sifatida ko‘rsatilgan.

Asosiy stavkaning pasaytirilishi inflyatsion xatarlarni jilovlashga yo‘naltirilgan “qat’iy” sharoitlarni saqlab 
qolgan holda tashqi xatarlar uchun qo‘shilgan qo‘shimcha yuklamani neytrallashtirishga qaratilgan bo‘lib, 
bunday maqsadni boshqa barcha pasayishlarda ham kuzatish mumkin [11].

2022-yilning 22-iyuliga kelib Markaziy bankning asosiy stavkasi yana 15 foizgacha tushirilib, bunga may–
iyul oylarida qisqa muddatli tashqi shoklar ta’sirining pasayishi hisobiga makroiqtisodiy holatning nisbatan 

barqarorlashuvi hamda tartibga solinadigan narxlarni erkinlashtirish bo‘yicha kutilmalarning ortda qolishi sabab 
bo‘lgan.

Shu bilan, 2023-yilning 17-martigacha 15 foizlik stavka saqlanib turib, 17-mart kuni 14 foizga tushirilgan. 
Asosiy stavkaning 1 foiz bandga pasaytirilishiga iqtisodiyotda inflyatsiya darajasining pasayish tendensiyasiga 
o‘tganligi sabab bo‘lib, haqiqatdan ham 2023-yilning yanvar–fevral oylarida yillik inflyatsiya ko‘rsatkichi 12,2 
foizgacha biroz pasaygan.

Va nihoyat, 2024-yilning 26-iyuliga kelib asosiy stavka 13,5 foizgacha pasaytirilib, bunga ham 2023-yilning 
17-martidagi kabi, iyun oyida yillik inflyatsiya darajasining 10,6 foizga pasaygani asosiy sabab bo‘lgan. Shu 
o‘rinda ta’kidlab o‘tmoqchimizki, inflyatsiya darajasining bunday pasayishiga Markaziy bankning nisbatan qat’iy 
pul-kredit sharoitlari ijobiy ta’sir ko‘rsatmoqda. Bu esa ishlab chiqarishning ijobiy tafovutining qisqarib borishiga 
hamda talab tomondan inflyatsion bosimning pasayishiga xizmat qilmoqda.

Yuqoridagi tahlillardan ko‘rinib turganidek, asosiy foiz stavkasidagi o‘zgarishlar, birinchi navbatda, 
mamlakat tashqi iqtisodiy faoliyatidagi o‘zgarishlar va inflyatsiya darajasining o‘zgarishiga bog‘liq bo‘lib, aynan 
ana shu bog‘liqlik foiz riskining tijorat banklari uchun qanday tahdidlarga ega ekanligini ko‘rsatadi. Tabiiyki, 
bunday tahdidlarning tijorat banklari operatsion faoliyatiga ta’sirini kamaytirish uchun inflyatsiya darajasining 
pasayishi katta ahamiyat kasb etadi. Bu borada Markaziy bank tomonidan olib borilayotgan pul-kredit siyosati 
muhim rol o‘ynaydi.

Endi e’tiboringizni 3-rasmga qaratmoqchimiz. Ushbu rasmda 2021–2024-yillar davomida (1-yanvar 
holatiga) tijorat banklarida milliy valyutadagi kreditlar va muddatli depozitlarning o‘rtacha yillik foiz stavkasi 
o‘sish dinamikasi keltirilgan. Bu ko‘rsatkichlarni tahlil qilishdan maqsadimiz shuki: birinchidan, ular asosiy 
foiz stavkasidan kelib chiqqan holda belgilanadigan foiz stavkalari hisoblanadi; ikkinchidan, foiz riski asosan 
foiz stavkalaridagi o‘zgarishlar bilan bog‘liq bo‘lganligi bois, tijorat banklari uchun bular ikkita eng muhim foiz 
stavkasi sanaladi.

Rasmga e’tibor qaratsangiz, muddatli depozitlarning o‘rtacha yillik foiz stavkalari kreditlarnikiga qaraganda 
ancha past miqdorni tashkil etadi. Buning sababi juda oddiy bo‘lib, ko‘rsatkichlar o‘rtasidagi bunday tafovut 
tijorat banklari faoliyatining asosiy mazmunini tashkil etadi. Tijorat banklari jismoniy va yuridik shaxslardan 
muddatli depozitlarni pastroq foiz stavkasida jalb qilishadi hamda ushbu depozitlarni yuqoriroq foiz stavkasida 
jismoniy va yuridik shaxslarga kredit sifatida taqdim etishadi. Tijorat banklari muddatli depozitlar va kreditlar 
bo‘yicha foiz stavkalari o‘rtasidagi farqdan daromad topishadi.

3-rasmga e’tibor qaratsangiz, kreditlarning o‘rtacha yillik foiz stavkasi oxirgi yillar davomida muntazam 
o‘sish tendensiyasiga ega bo‘lgan. Shuni alohida ta’kidlab o‘tishimiz joizki, “O‘zbekiston – 2030” strategiyasida 
bank sohasi uchun belgilangan maqsadli ko‘rsatkichlardan biri sifatida 2030-yilgacha kredit foizlarini 10–12 
foizgacha pasaytirish ko‘zda tutilgan [12]. Agar ushbu muhim hujjat nuqtayi nazaridan yondashadigan bo‘lsak, 
buni ijobiy ko‘rsatkich sifatida baholab bo‘lmaydi. To‘g‘ri, bir tomondan bu tijorat banklari uchun katta manfaat 
keltiradigan miqdor hisoblanadi. Biroq uning yuqoriligi jismoniy va yuridik shaxslar uchun manfaat keltirmasligi 
aniq bo‘lib, buning oqibatida so‘nggi yillarda tijorat banklari kredit portfelida muammoli kreditlar ulushining ortishi 
holati kuzatilmoqda (2022-yilda bu ko‘rsatkich 14 foizni, 2023-yilda esa 16,6 foizni tashkil etgan) (3-rasm) [13].

3-rasm. 2021 – 2024-yillarda milliy valyutadagi kreditlar va muddatli depozitlarning o‘rtacha yillik foiz stavkasi 
(1-yanvar holatiga) [14] .

Banklarning kredit bo‘yicha o‘rtacha yillik foiz stavkalarining yuqori miqdorni tashkil etishiga asosiy sabablar 
sifatida quyidagilarni ko‘rsatishimiz mumkin:

Tijorat banklari o‘rtasida raqobatning yuqori darajada emasligi va bank xizmatlari bozorida davlat 
tasarrufidagi tijorat banklarining katta ustunlikka ega ekani. Raqobat rivojlanmagan bunday muhitda kreditlar 
bo‘yicha foiz stavkasi ham yuqori bo‘ladi, chunki uni kamaytirishga ta’sir qiluvchi asosiy kuch – raqobat muhiti 
yetarli emas.

Tijorat banklari mamlakat kapital bozorida deyarli mutlaq ustunlikka ega bo‘lib, kredit masalasida ular 
bilan raqobatlasha oladigan mikromoliyaviy kompaniyalarning kamligi hamda fond bozorining yetarli darajada 
rivojlanmaganligi ham jismoniy va yuridik shaxslarning, asosan, tijorat banklariga murojaat qilishiga sabab 
bo‘lmoqda.

Mamlakatda inflyatsiya darajasi va valyuta (ayirboshlash) kurslaridagi muntazam tebranishlar tijorat banklari 
uchun foiz riski tahdidini oshirib, ularni bu tahdiddan himoya qilish maqsadida Markaziy bank tomonidan yuqori 
foiz stavkasi belgilanishi mumkin.

Shuni alohida ta’kidlash joizki, foiz riski bank mijozlari tomonidan olingan kreditlar bo‘yicha majburiyatlarning 
o‘z vaqtida bajarilmasligi (ya’ni kredit bo‘yicha to‘lovlarning belgilangan muddatlarda amalga oshirilmasligi) 
natijasida ham yuzaga kelishi mumkin. Bizning fikrimizcha, aynan kreditlar bo‘yicha foiz stavkalarining yuqoriligi 
ham mazkur yo‘nalishda foiz riskining kuchayishiga turtki bo‘lmoqda. Chunki foiz stavkalarining yuqoriligi 
natijasida qarz oluvchilarning kredit bo‘yicha majburiyatlarini o‘z vaqtida bajara olmaslik holatlari tez-tez 
uchramoqda.

Shu o‘rinda kreditlar bo‘yicha foiz stavkasining asosiy foiz stavkasiga bog‘liqligi xususida to‘xtaladigan 
bo‘lsak, asosiy foiz stavkasi kreditlar va muddatli depozitlar bo‘yicha foiz stavkalari uchun chegaraviy stavka 
hisoblanadi. Masalan, 2024-yilning 1-yanvar holatida asosiy foiz stavkasi 14 foizni tashkil qilgan bo‘lsa, kreditlar 
bo‘yicha foiz stavkasi 24,10 foizni, depozitlar bo‘yicha foiz stavkasi esa 19,90 foizni tashkil qilgan. Boshqacha 
qilib aytganda, ikkala stavka ham asosiy foiz stavkasidan quyi miqdorda belgilanishi mumkin emas. Agar asosiy 
foiz stavkasi pasaya boraversa, bu kreditlar bo‘yicha foiz stavkasining ham pasayishiga ta’sir qiladi.

Endi muddatli depozitlar bo‘yicha foiz stavkasi xususida to‘xtaladigan bo‘lsak, ularda ham xuddi kreditlar 
bo‘yicha foiz stavkasi kabi muntazam o‘sish kuzatilgan. Bu so‘nggi yillarda tijorat banklari tomonidan jismoniy 
va yuridik shaxslarning bo‘sh pul mablag‘larini jalb etishga qaratilgan faol siyosat olib borilayotganligidan dalolat 
beradi. Chunki depozitlar bo‘yicha foiz stavkasining oshishi jismoniy va yuridik shaxslarning tijorat banklariga 
pul mablag‘larini qo‘yishlarini rag‘batlantiradi.

Tijorat banklarining depozitlar bo‘yicha foiz stavkalaridagi tebranishlar ham foiz riski xavfining oshishidan 
dalolat beradi. Depozitlar bo‘yicha foiz stavkalarining foiz riski bilan bog‘liqlik darajasini quyidagicha tushuntirish 
mumkin:

Inflyatsiya darajasi, valyuta kursidagi tebranishlar va asosiy foiz stavkasining ko‘tarilishi depozitlar bo‘yicha 
foiz stavkasining oshishiga ta’sir ko‘rsatib, bu bank daromadining pasayishiga olib kelishi mumkin.

Kreditlar bo‘yicha foiz stavkasining ko‘tarilishi oqibatida bank mijozlarining majburiyatlarini bajara olmaslik 
holatlari ham depozitlarning qaytishiga salbiy ta’sir ko‘rsatishi mumkin.

Umuman olganda, mamlakatimizda asosiy foiz stavkasining pasayib borayotgani ijobiy hol bo‘lib, bu foiz 
riskining tijorat banklari faoliyatiga tahdidini ma’lum darajada kamaytirishga olib kelishi mumkin. Bunday holat 
ko‘p jihatdan Markaziy bank tomonidan olib borilayotgan oqilona pul-kredit siyosatining natijasi bo‘lib, bu tijorat 
banklarining iqtisodiyotni sog‘lomlashtirishdagi rolini oshirishga turtki bo‘lmoqda.

X U L O S A  V A  T A K L I F L A R
Xulosa qilib aytadigan bo‘lsak, mamlakatimiz Markaziy banki tomonidan olib borilayotgan oqilona va 

samarali pul-kredit siyosati asosiy foiz stavkasining muntazam ravishda pasayib borishiga imkon yaratmoqda. 
Buning natijasida tijorat banklarining foiz riski tahdidiga duchor bo‘lish darajasi pasayib bormoqda. Biroq, 
tahlillarimiz natijasida bunday ijobiy tendensiya bilan birga, mamlakatimiz tijorat banklarida kredit bo‘yicha 
o‘rtacha yillik foiz stavkalarining oshib borishi holati ham kuzatildi va bunga ta’sir ko‘rsatadigan salbiy omillar 
sanab o‘tildi.

Bunday omillarni bartaraf etish uchun, eng avvalo, bank xizmatlari bozoridagi raqobat muhitini rivojlantirishga 
katta e’tibor qaratish zarur. Buning natijasida tijorat banklari tomonidan amalga oshiriladigan quyidagi hatti-
harakatlar foiz stavkasi va, mos ravishda, kredit to‘lovlari bo‘yicha foiz riskining pasayishiga olib kelishi mumkin:

Mijozlar uchun kurashning rivojlanishi: bozorda o‘zaro raqobat qilayotgan tijorat banklari soni ortgan sayin, 
ularning har biri ko‘proq mijozni jalb etishga intiladi. Buning uchun ular mijozlarga yanada qulay imtiyozlar, shu 
jumladan, nisbatan past foiz stavkadagi kreditlarni taklif qilishga harakat qiladi.

Ichki jarayonlarni optimallashtirish: raqobat sharoitida tijorat banklari o‘z xarajatlarini kamaytirishga 
va samaradorlikni oshirishga intilib, bu orqali o‘z foydalariga zarar yetkazmasdan, mijozlar uchun past foizli 
kreditlarni taqdim etish imkoniga ega bo‘ladi.

Individual takliflar: tijorat banklari raqobatchilaridan ortda qolmaslik uchun differensiallashgan foiz stavkalari, 
bonuslar va boshqa imtiyozlardan iborat moslashuvchan kredit dasturlarini ishlab chiqadi. Shubhasiz, bunday 
dasturlar kredit oluvchilarning manfaatlariga mos keladi.

Shaffoflikning oshishi: raqobat tijorat banklarini kredit takliflarida yanada ochiq va halol bo‘lishga undaydi. 
Bu esa yashirin to‘lov komissiyalari ehtimolini kamaytiradi. Aytish kerakki, mijozlar orasida tijorat banklari talab 
qiladigan to‘lov summalarining real foiz stavkalaridan yuqori ekani bo‘yicha e’tirozlar mavjudligi hech kimga sir 
emas.

Innovatsiyalarni rag‘batlantirish: tijorat banklari tomonidan raqamli texnologiyalar, mijozlarning to‘lov 
qobiliyatini onlayn baholash, kreditlarni avtomatik tarzda taqdim etish kabi yechimlarning joriy etilishi operatsion 
xarajatlarni kamaytiradi. Bu esa foiz stavkasini pasaytirish imkoniyatini yuzaga chiqaradi.

Xulosa qilib aytadigan bo‘lsak, tijorat banklaridagi foiz riski muammosining asosiy yechimlaridan biri sifatida 
bank xizmatlari bozorida raqobatni rivojlantirishni ko‘rsatish mumkin. Bu esa tijorat banklariga o‘z mijozlar 
bazasini kengaytirish, daromadlilik darajasini oshirish hamda foiz riskini kamaytirish imkonini beradi.

